
Bhagavati Lakshmi

ಭಗವತೀ ಲಕ್ಷ್ಮೀಃ

(ನರೇಂದ್ರನಾಥ ಶರ್ಮಾ ಚೌಧುರೀ)
In this article the learned author has discussed the various

aspects of Goddess lakShmI and her relation with viShNu,

sarasvatI and uShA. lakShmI is regarded as the wife of viShNu,

and sarasvatI has also been regarded as her co-wife. In the

Rigveda Goddess uShA has been conceived both as gold-coloured

(ಹಿರಣ್ಯವರ್ಣಾ) and white coloured (ಶುಭ್ರಾ); gold-colour
signifying her gold giving capacity, and the white colour her

knowledge-bestowing capacity. In course of time the Vedic deity

uShA evolved into the purANic and tAntric goddesses lakShmI

(conceived as gold-coloured and wealth-bestowing), and sarasvatI

(conceived as white-coloured, and bestower of knowledge).

The worship of lakShmI has been prescribed on the occasions

of the kojAgara-pUrNimA of the lunar month Ashvina, and

the dIpAvalI-amAvasyA (of the kArtika month). The author

has criticised the custom of gambling on the occasions of

lakShmI-worship, although it has been prescribed by Raghunandana

in his Tithitattva. The custom might be due to a confusion

between the akShas (the casts of gambling) and the akShamAlA

(which really means ’rosary’) of Goddess lakShmI. On account of

her wealth-bestowing capacity lakShmI has also been associated

with Kubera whose worship is recommended along with the worship

of lakShmI.

ಭಗವತ್ಯಾ ಲಕ್ಷ್ಮ್ಯಾಃ ಪ್ರಸಿದ್ಧಿರಸ್ಮಿನ್ ಭಾರತೇ ವರ್ಷೇ ಸುತರಾಂ ಸರ್ವತ್ರೈವ
ವರ್ತತೇ .ಋಗ್ವೇದಸ್ಯ ಖಿಲೇ ಶ್ರೀಸೂಕ್ತೇ,ಸೌಭಾಗ್ಯಲಕ್ಷ್ಮ್ಯುಪನಿಷದಾದಿಷು

ಭಗವತೀ ಲಕ್ಷ್ಮೀಃ

ಚ ದೇವೀಯಂ ಸಮ್ಯಕ್ ಸಮಾಮ್ನಾಯತೇ .ಅಸ್ಯಾಃ ಪೂಜನಂ ಮಾಹಾತ್ಮ್ಯಂ ಚ
ಪುರಾಣೇ
ತಂತ್ರೇಽಪಿ ವಿಶೇಷೇಣ ವರ್ಣಿತಮಸ್ತಿ . “ಲಕ್ಷ್ಮೀಃ ಪದ್ಮಾಲಯಾ ಪದ್ಮಾ ಕಮಲಾ
ಶ್ರೀರ್ಹರಿಪ್ರಿಯಾ” (1-4-54)ಇತ್ಯಾದಯೋಽಸ್ಯಾ ಅಮರಕೋಷಧೃತಾ ವಾಚಕಾಃ
ಶಬ್ದಾಃ . ತೇಷು ಚ ಶ್ರೀರಿತಿ ನಾಮ ನಿತರಾಂ ಪ್ರಸಿದ್ಧ್ಯತಿ .

ಅಥಾಸ್ಯಾಃ ಪುರಾಣೇ ತಂತ್ರೇ ಚ ವರ್ಣನಂ ಕೀದೃಶಂ ? ಕಿಂ ವಾ ತಸ್ಯ
ತಾತ್ಪರ್ಯಂ ? ಕಶ್ಚಾಸ್ಯಾಃ ಸಂಬಂಧಃ ಸರಸ್ವತ್ಯಾ,ವಿಷ್ಣುನಾ,ಉಷಸಾ ಚ?

ಕಿಂಚಾಸ್ಯಾಸ್ತತ್ತ್ವಂ ರಹಸ್ಯಂ ಚ ?ಇತ್ಯೇತತ್ಸರ್ವಮತ್ರ ಸಮಾಸೇನ ವಿವಿಚ್ಯತೇ .

ಲಕ್ಷ್ಮೀಃ ಖಲು ಸಮುದ್ರಮಂಥನಸಮಯೇ ಪ್ರಾದುರಭೂದಿತಿ ಶಾಸ್ತ್ರೇ ಸಮೀರಿತಂ .

ಅತ್ರ ಭಾರತಂ - “ಶ್ರೀರನಂತರಮುತ್ಪನ್ನಾ ಘೃತಾತ್ ಪಾಂಡುರವಾಸಿನೀ” .
(1-18-35)ಅತ್ರ ಭಾಗವತಂ ಚ .

“ತತಶ್ಚಾವಿರಭೂತ್ಸಾಕ್ಷಾಚ್ಛ್ರೀ ರಮಾ ಭಗವತ್ಪ್ರಿಯಾ” . (8-8-8)
ಅಥ ಕೀದೃಶಮಸ್ಯಾ ರೂಪಮಿತ್ಯತ್ರ ಸ್ಮಾರ್ತ-ರಘುನಂದನಸ್ಯ ತಿಥಿತತ್ತ್ವೇ
ಕೋಜಾಗರಕೃತ್ಯೇ ಆದಿತ್ಯಪುರಾಣಧೃತಂ ಧ್ಯಾನಂ ಯಥಾ -

“ಪಾಶಾಕ್ಷಮಾಲಿಕಾಂಭೋಜಸೃಣಿಭಿರ್ಯಾಮ್ಯಸೌಮ್ಯಯೋಃ .
ಪದ್ಮಾಸನಸ್ಥಾಂ ಧ್ಯಾಯೇಚ್ಚ ಶ್ರಿಯಂ ತ್ರೈಲೋಕ್ಯಮಾತರಂ ..

ಗೌರವರ್ಣಾಂ ಸುರೂಪಾಂ ಚ ಸರ್ವಾಲಂಗಾರಭೂಷಿತಾಂ .

ರೌಕ್ಮಪದ್ಮವ್ಯಗ್ರಕರಾಂ ವರದಾಂ ದಕ್ಷಿಣೇನ ತು” ..
(ಚಂಡೀಚರಣಸ್ಮೃತಿಭೂಷಣಪ್ರಕಾಶಿತಂ ತಿಥಿತತ್ತ್ವಂ, ಕೋಜಾಗರ-ಕೃತ್ಯಂ,
ಪೃಷ್ಠಾಂಕಾಃ 381)
ಧ್ಯಾನಾದಸ್ಮಾದವಗಮ್ಯತೇ ಯದ್ ಭಗವತೀಯಂ ಪದ್ಮಾಸನಸ್ಥಾ, ಗೌರವರ್ಣಾ,
ಹಸ್ತದ್ವಯೇನ ಕೇಷಾಂಚಿನ್ಮತೇ ಹಸ್ತಚತುಷ್ಟಯೇನ ವಾ ಪಾಶಂ,
ರುದ್ರಾಕ್ಷಜಪಮಾಲಾಂ,ಪದ್ಮಮಂಕುಶಂ ಚ ಬಿಭರ್ತಿ .ಪರಮೇತತ್
ಸರ್ವಮೇತಸ್ಯಾಃ ಕರ್ಮಜಾತಂ ಹಿ ಪ್ರಕಟೀಕರೋತಿ . ತಥಾ ಹಿ ಲಕ್ಷ್ಮೀತೋ
ಜನಾನಾಂ
ಭಾಯಾಬಂಧನಂ ಪಾಶೇನ,ಧರ್ಮಾದಿಕರ್ಮ ಚ ರುದ್ರಾಕ್ಷಜಪಮಾಲಯಾ,
ಸೌಂದರ್ಯಸಂಪದಾನಂದ-ವರ್ಧನಂ ಚ ಪದ್ಮೇನ, ದುಃಖೋತ್ಪಾದನಂ
ಚಾಂಕುಶೇನ
ವ್ಯಜ್ಯತೇ .ಏವಂ ಚ ಭಗವತೀಯಂ ಧನಾದಿದೇವತಾ ವರ್ತತೇ . ತತಶ್ಚ ಧನಾದ್
ಯಥಾ ಬಂಧನಂ ದುಃಖಂ ಚ ಭವತಿ, ತಥಾ ಧರ್ಮಃ ಸುಖಮಾನಂದಂ ಚ
ಸಂಜಾಯತೇ .ಇತ್ಯೇವ ಧ್ಯಾನೇನಾನೇನ ಸೂಚಿತಂ .

ಭಗವತೀ ಲಕ್ಷ್ಮೀಃ

ಇಯಂ ಹಿ ದೇವೀ ಲಕ್ಷಯತಿ ಪಶ್ಯತಿ ಪ್ರಸನ್ನಾ ಪ್ರಪನ್ನಮಿತಿ ಲಕ್ಷ್ಮೀಃ,
ಶ್ರಯತಿ ವಾ ವಿಷ್ಣುಮಿತಿ ಶ್ರೀಶ್ಚ ನಿಗದ್ಯತೇ .

“ಶ್ರೀಂ”ಇತ್ಯಸ್ಯಾಃ ಪ್ರಸಿದ್ಧೋ ಬೀಜಮಂತ್ರಃ .ಧ್ಯಾನೇನ
ಯದ್ರೂಪಮುಪತಿಷ್ಠತೇ ತದೇವ ಬೀಜಮಂತ್ರಾರ್ಥಃ .
ಏಷಾ ತಾವದ್ ವಿಷ್ಣೋರ್ನಾರಾಯಣಸ್ಯ ಪತ್ನೀತಿ ಗೀಯತೇ . ಅಸ್ಯಾಃ ಸಪತ್ನೀ
ವಾಗ್ದೇವೀ
ಸರಸ್ವತೀ ವರ್ತತೇ .

ಅಥ ಲಕ್ಷ್ಮೀಃ ಖಲು ಚಾಂದ್ರಾಶ್ವಿನಮಾಸಸ್ಯ ಕೋಜಾಗರಪೌರ್ಣಮಾಸ್ಯಾಂ
ವಿಶೇಷೇಣ
ಸಮರ್ಚ್ಯತೇ . ತಸ್ಯಾಂ ರಾತ್ರೌ ಅಕ್ಷೈರ್ಜಾಗರಣಂ ಚ ಶಾಸ್ತ್ರೇ ವಿಹಿತಂ .ಯಥಾ
ತಿಥಿತತ್ತ್ವೇ ಕೋಜಾಗರ-ಕೃತ್ಯೇ ರಘುನಂದನಃ - “ಅಕ್ಷೈರ್ಜಾಗರಣಂ
ಚರೇತ್” (ಚಂಡೀಚರಣಸ್ಮೃತಿಭೂಷಣಪ್ರಕಾಶಿತಂ ತಿಥಿತತ್ತ್ವಂ
ಕೋಜಾಗರಕೃತ್ಯಂ,ಪೃಷ್ಠಾಂಕಾಃ 380)ಯಥಾ ಚ ಪುನಸ್ತತ್ರೈವ -

“ನಿಶೀಥೇ ವರದಾ ಲಕ್ಷ್ಮೀಃ ಕೋ ಜಾಗರ್ತೀತಿ ಭಾಷಿಣೀ .

ತಸ್ಮೈ ವಿತ್ತಂ ಪ್ರಯಚ್ಛಾಮಿ ಅಕ್ಷೈಃ ಕ್ರೀಡಾಂ ಕರೋತಿ ಯಃ . (ಪೃ0 380-381)

ಪರಂ ವಿಧಾನಮೇತತ್ ದುರ್ವಿಧಾನಮಿವಾಭಾತಿ . ತಥಾ ಹಿ ಋಗ್ವೇದೇಽಪಿ
ಅಕ್ಷಸೂಕ್ತಂ ವರ್ತತೇ,ಸತ್ಯಂ, ಕಿಂತು ತತ್ರ ಅಕ್ಷನಿಂದೈವ ಕೃತಾ
ವೇದಪುರುಷೇಣ,ಅಕ್ಷಕ್ರೀಡಾ ಚ ನಿಷಿದ್ಧಾ;ಯಥಾ - “ಅಕ್ಷೈರ್ಮಾ
ದೀವ್ಯಃ ಕೃಷಿಭಿತ್ ಕೃಷಸ್ವ” (10-34-13) . ಶ್ರೀಮಹಾಭಾರತೇಽಪಿ
ಸಭಾಪರ್ವಣಿ ಅಷ್ಟಪಂಚಾದಶಾಽಧ್ಯಾಯೇ ದುರೋದರಸ್ಯ ನಿಂದೈವ ವಿಹಿತಾ
ಭಗವತಾ ವ್ಯಾಸೇನ;ಯಥಾ - “ದ್ಯೂತಮನರ್ಥಮೂಲಂ”,ಯಥಾ
ಚ ಪುನಸ್ತತ್ರೈವ ಏಕೋನಷಷ್ಟಿತಮೇಽಧ್ಯಾಯೇ- “ದೇವನಂ ಪಾಪಂ”;
ತಥಾಪಿ ಕೋಜಾಗರ-ರಾತ್ರೌ ಕಥಂಕಾರಂ ವಿಹಿತಾಕ್ಷಕ್ರೀಡೇತಿ ವಿಚಿತ್ರಮಿವೈತತ್
ಪ್ರತಿಭಾತಿ . ಪರಮತ್ರೈತತ್ ಸಂಭಾವ್ಯತೇ ಯತ್ ಪುರಾಣೇ ವರ್ಣಿತಾಯಾ
ಲಕ್ಷ್ಮೀದೇವ್ಯಾ
ಹಸ್ತೇ ಸ್ಥಿತಾಕ್ಷಮಾಲಿಕೈವ ವಿಧಾನಸ್ಯಾಸ್ಯ ಹೇತುಃ . ಕಿಂತು ಪೂರ್ವಮೇತದುಕ್ತಮೇವ
ಯತ್ ಸಾಕ್ಷಮಾಲಿಕಾ ತತ್ತ್ವತೋ ರುದ್ರಾಕ್ಷಮಾಲೈವಾಸ್ತಿ, ನ ತು ದ್ಯೂತಾಕ್ಷಾಃ .

ಅತಏವ
ವಿಧಿರಯಂ ಶ್ರುತಿಭಾರತಾದಿಸ್ಮೃತಿವಿರುದ್ಧಃ ಸ್ವಾರ್ಥಸಿದ್ಧ್ಯರ್ಥಂ ಕೇನಚಿತ್
ಪ್ರಕ್ಷಿಪ್ತ ಇವೇತಿ ಸಮಾಮನಂತಿ ವಿದ್ವಾಂಸಃ .

ಏವಂ ಚ ಲಕ್ಷ್ಮೀಃ ದೀಪಾನ್ವಿತಾಯಾಮಮಾವಾಸ್ಯಾಯಾಮಪಿ ಪ್ರದೋಷೇ
ಪೂಜ್ಯತೇ,
ಯತಸ್ತಸ್ಯಾಮೇವ ರಾತ್ರೌಮಹಾಪ್ರಲಯಾತ್ಪರಂಮಹಾಶಕ್ತಿಃ ಪುನಃ ಸೃಷ್ಟ್ಯರ್ಥಂ
ಪ್ರಾದುರಭೂತ್ .

ಅಥ ಲಕ್ಷ್ಮೀದೇವ್ಯಾ ಸಾಕಂ ಕುಬೇರಸ್ಯಾಪಿ ಶಾಖೇ ಪೂಜಾ ವಿಹಿತಾ .

ಕುಬೇರಃ ಖಲು ಮುನೇರ್ವಿಶ್ರವಸಃ “ಇಡವಿಡಾ”-ನಾಮಧೇಯಾಯಾಂ
“ಮಿಲವಿಲಾ”-ನಾಮಧೇಯಾಯಾಂ ವಾ ಭಾರ್ಯಾಯಾಂ ಜಾತಃ ಪುತ್ರಃ .ಅಯಂ
ಹಿ ಧನಾಧಿಪಸ್ತ್ರ್ಯಂಬಕಸಖೋಯಕ್ಷರಾಜಶ್ಚಾಸ್ತಿ .ನಿಕಷಾ-ನಂದನತ್ಯ
ರಾಕ್ಷಸರಾಜಸ್ಯ ರಾವಣಸ್ಯಾಯಂ ವೈಮಾತ್ರೇಯೋ ಭ್ರಾತಾ ಚ ವರ್ತತೇ .

ಕುತ್ಸಿತಾಂಗಃ
ಕುಷ್ಠೀ ಚೇತಿ ಕುಬೇರ ಇತಿ ನಾಮ್ನಾಯಂ ವ್ಯಪದಿಶ್ಯತೇ .ಪರಂತು ಲಕ್ಷ್ಮೀದೇವ್ಯಾಃ
ಭಾಷಾಕಥಾಯಾಮುಕ್ತಂಯತ್ಕುಬೇರಃ ಲಕ್ಷ್ಮೀನಾರಾಯಣಯೋಃಪುತ್ರೋಽಸ್ತೀತಿ
. ಕಿಮಿದಂ?
ಕಿಂ ವಾ ಚಾಸ್ಯಮೂಲಂ !ಉಚ್ಯತೇ .ಧನಸಂಬಂಧಾದ್ಧನಾಧಿಪಃ ಕುಬೇರೋಽಪಿ
ಧನಾಧಿದೇವತಾಯಾ ಲಕ್ಷ್ಮ್ಯಾಃ ಕಾಲಕ್ರಮೇಣ ಲೋಕೇ ಪುತ್ರತ್ವಂ ಲಂಭಿತ ಇತ್ಯೇವ
ಸಂಗಚ್ಛತೇ .ಅನ್ಯಥಾ ಯಕ್ಷರಾಜಸ್ಯ ನರವಾಹನಸ್ಯ ಮನುಷ್ಯಧರ್ಮಣಃ
ಕುಬೇರಸ್ಯ ಲಕ್ಷ್ಮೀನಾರಾಯಣಯೋಃ ಪುತ್ರತ್ವಂ ದುರುಪಪಾದಮೇವ ವಿದ್ಯತೇ .

ಕಿಂಚ
ಋಗ್ವೇದಸ್ಯ ಖಿಲೇ ಶ್ರೀಸೂಕ್ತೇ ದೇವಸಖಃ (ಶಿವಸಖಃ)ಇತಿ ನಾಮ್ನಾ ಕುಬೇರಃ
ಶ್ರೂಯತೇ “ಶ್ರೀದ”ಇತಿ ನಾಮ ಕಶ್ಚಿದ್ಋಷಿಶ್ಚ ಲಕ್ಷ್ಮ್ಯಾಃ
ಪುತ್ರ ಇತಿ ಚಾಮ್ನಾಯತೇ . “ಶ್ರೀದ”ಇತಿ ಕುಬೇರಸ್ಯ ನಾಮಾಂತರಮಿತಿ
ಚ ಕೋಷತೋ ಜ್ಞಾಯತೇ .ಅತಃ ಕುಬೇರಸ್ಯಾಪಿ ಕಥಂಚಿತ್ ಲಕ್ಷ್ಮ್ಯಾಃ ಪುತ್ರತ್ವಂ
ಶ್ರುತಿಸಿದ್ಧಮೇವಾಸ್ತೀತಿ ಮಾ ವೋಚಃ,ಯತಃ ಶ್ರೀದಸ್ಯ ಶ್ರೀಸೂಕ್ತೇ ಋಷಿತ್ವೇನ
ಶ್ರುತತ್ವಾತ್ , ಕುಬೇರಸ್ಯ ತು ತಥಾ ಪ್ರಸಿದ್ಧತ್ವಾಚ್ಚೇತಿ ದಿಕ್ .

ಅಥ ಕುತ್ರೇಯಂ ಲಕ್ಷ್ಮೀಃ ಪ್ರತಿವಸತೀತಿ ಪ್ರಶ್ನೇ ಶ್ರೀಮಹಾಭಾರತೇ,
ಅನುಶಾಸನಪರ್ವಣಿ,ಏಕಾದಶೇಽಧ್ಯಾಯೇ ಲಕ್ಷ್ಮೀವಾಕ್ಯಂ -

“ವಸಾಮಿ ನಿತ್ಯಂ ಸುಭಗೇ ಪ್ರಗಲ್ಭೇ,ದಕ್ಷೇ ನರೇ ಕರ್ಮಸು ವಿದ್ಯಮಾನೇ .

ಅಕ್ರೋಧನೇ ದೇವಪರೇ ಕೃತಜ್ಞೇ ಜಿತೇಂದ್ರಿಯೇ ನಿತ್ಯಮುದೀರ್ಣಸತ್ತ್ವೇ ..” (6)

ಯಥಾರ್ಥಮೇತತ್ .ಈದೃಶ ಏವ ಜನೋ ಲಕ್ಷ್ಮ್ಯಾಃ ಪರಂ ಭಾಜನಂ ಭವತಿ .

ಜಗತ್ಯಸ್ಮಿನ ಸಮೃದ್ಧಯೇ ಸತ್ಯಂ ಪ್ರಣಿಧಾತವ್ಯಮೇತದಸ್ತಿ .
ಅಥ ತಂತ್ರ-ಶಾಸ್ತ್ರೇ ಶ್ರೀರ್ಲಕ್ಷ್ಮೀಃ ಕಮಲಾ ವಾ, ಕಾಲ್ಯಾದಿಮಹಾವಿದ್ಯಾಸ್ವನ್ಯತಮಾ

ವಿದ್ಯತೇ .ಇಯಂ ಹಿ ಕಾಂಚನಸನ್ನಿಭಾ,ಸಿಂದೂರಾರುಣಕಾಂತಿರ್ವಾ ಚಕಾಸ್ತಿ .
ಚತುರ್ಭಿರ್ಗಜೈರ್ಹೃಸ್ತಾಕ್ಷಿಪ್ತ-ಹಿರಣ್ಯಕೃತಘಟೈರಾಸಿಚ್ಯಮಾನಾ,
ಚತುರ್ಭುಜಾ ಚ ವರ್ತತೇ .ಅಸ್ಯಾ ಅಷ್ಟೌ ಶಕ್ತಯಃ ಸಂತಿ . ತಾಸು ಚ ಉಷಾ
ದೇವೀ ಸರಸ್ವತೀ ಚಾನ್ಯತಮಾ ವಿದ್ಯತೇ .ಯಥಾ ವೈಷ್ಣವಚರಣಪ್ರಕಾಶಿತೇ
ಕೃಷ್ಣಾನಂದಸ್ಯ ತಂತ್ರಸಾರೇ ಮಹಾಲಕ್ಷ್ಮೀಮಂತ್ರಪ್ರಕರಣೇ -

“ಉಮಾದ್ಯಾಃ ಪತ್ರಮಧ್ಯಸ್ಥಾ ಶಕ್ತೀರಷ್ಟೌ ಯಜೇತ್ ಕ್ರಮಾತ್ .

ಅಥೋಮಾ ಶ್ರೀಸರಸ್ವತ್ಯೌ ದುರ್ಗಾ ಧರಣಿಸಂಯುತಾ .

ಗಾಯತ್ರೀ ದೇವ್ಯುಷಾ ಚೇತಿ ಪದ್ಮಹಸ್ತಾ ಸುಶೋಭನಾ ..ಇತಿ (ಪೃಷ್ಠಾಂಕಾ 130)

ನ ಕೇವಲಂ ಧನಾರ್ಥಿನಾ, ವಿದ್ಯಾರ್ಥಿನಾಪಿ ಸದೇಯಂ ಸೇವ್ಯಾ ಧ್ಯಾತವ್ಯಾ
ಚಾರ್ಕಮಂಡಲೇ
ಇತ್ಯಪಿ ತಂತ್ರಸಾರೇ ಲಕ್ಷ್ಮೀಕವಚೇ,ಲಕ್ಷ್ಮೀಪ್ರಯೋಗೇ ಚೋಕ್ತಂ (ಪೃಷ್ಠಾಂಕಾಃ
419, 473)

ಅಥ ಸರಸ್ವತ್ಯಾ ಅಪಿ ಮಾರ್ತಂಡಮಂಡಲ ಏವ ಧ್ಯಾನಂ ತಂತ್ರಸಾರೇ
ಸರಸ್ವತೀಪ್ರಯೋಗೇ
(ಪೃಷ್ಠಾಂಕಾಃ 473)ವಿಹಿತಂ .ಇಯಂ ಚ ಸರಸ್ವತೀ ದೇವೀ ಶುಭ್ರಕಾಂತಿಃ,
ಸಿತಾಬ್ಜೇ ನಿಷಣ್ಣಾ,ವಿದ್ಯಾಧಿದೇವತಾ,ವಿದ್ಯಾದಾಯಿನೀ,ಸಕಲವಿಭವ-ಸಿದ್ಧಿದಾ
ಚ ಪ್ರೋಕ್ತಾ .ಯಥಾ ಸರಸ್ವತೀ ಲಕ್ಷ್ಮ್ಯಾಃ ಶಕ್ತಿಸ್ತಥಾ ಲಕ್ಷ್ಮೀರಪಿ
ಸರಸ್ವತ್ಯಾಸ್ತನುರ್ವರ್ತತೇ .ಯಥಾ ತಿಥಿತತ್ತ್ವೇ ಪಂಚಮೀಪ್ರಕರಣೇ -

“ಲಕ್ಷ್ಮೀರ್ಮೇಧಾ ಧರಾ ಪುಷ್ಟಿ ಗೌರೀ ತುಷ್ಟಿಃ ಪ್ರಭಾ ಧೃತಿಃ
ಏತಾಭಿಃ ಪಾಹಿ ತನುಭಿರಷ್ಟಾಭಿರ್ಮಾಂ ಸರಸ್ವತಿ ..“ (ಪೃಷ್ಠಾ0 138-139)

ಅಪಿಚಶ್ರೀಶಬ್ದೋಯಥಾಲಕ್ಷ್ಮೀವಾಚಕಸ್ತಥಾ ಸರಸ್ವತೀವಾಚಕೋಽಪಿ .ಅತ್ರ ಖಲು
ತಿಥಿತತ್ತ್ವೇ - (ಪೃಷ್ಠಾಂಕಾಃ 136) “ಪಂಚಮ್ಯಾಂ ಶ್ರೀರಪಿ ಶ್ರಿಯಂ ..”ಇತಿ,
“ಪಂಚಮ್ಯಾಂ ಪೂಜಯೇಲ್ಲಕ್ಷ್ಮೀಂ ಪುಷ್ಪಧೂಪಾನ್ನವಾರಿಭಿಃ .
ಮಸ್ಯಾಧಾರಂ ಲೇಖನೀಂ ಚ ಪೂಜಯೇನ್ನ ಲಿಖೇತ್ತತಃ ..
ಮಾಘೇ ಮಾಸಿ ಸಿತೇ ಪಕ್ಷೇ ಪಂಚಮೀಯಾ ಶ್ರಿಯಃ ಪ್ರಿಯಾ .

ತಸ್ಯಾಂ ಪೂರ್ವಾಹ್ಣ ಏವೇಹ ಕಾರ್ಯಃ ಸಾರಸ್ವತೋತ್ಸವಃ ..“
(ಪೃಷ್ಠಾಂಕಾಃ, 136-138)ಇತಿ ಚ ಶಾಸ್ತ್ರವಚನಂ ಸಮುದ್ಧೃತ್ಯ,
“ಲಕ್ಷ್ಮೀ-ಸರಸ್ವತೀ-ಧೀ-ತ್ರಿವರ್ಗ-ಸಂಪದ್-ವಿಭೂತಿ-ಶೋಭಾಸು .

ಉಪಕರಣ-ವೇಶರಚನಾಸು ಚ ಶ್ರೀರಿತಿ ಪ್ರಥಿತಾ ..“

ಇತಿ ವ್ಯಾಡಿಕೋಷಂ ಚ ಪ್ರದರ್ಶ್ಯ ಸ್ಮಾರ್ತೇನ ರಘುನಂದನೇನಾಪಿ ಶ್ರೀಶಬ್ದಸ್ಯ
ಸರಸ್ವತೀಪರತ್ವಮಪಿ ಸುಪ್ರತಿಪಾದಿತಮಸ್ತಿ .

ಅಥೈತೇಭ್ಯೋ ವಚನಾದಿಭ್ಯಃ ಸ್ಪಷ್ಟಮಿದಂ ಪ್ರತೀಯತೇಯದ್ ವೇದಸ್ಯ ಕಾಚಿತ್
ಸೂರ್ಯಮಂಡಲ ಸಂಬಂಧಿನೀ ಪ್ರಸಿದ್ಧೈವ ದೇವೀ ಮಹಾಭಾಗ್ಯಾತ್
ಕರ್ಮಪೃಥಕ್ತ್ವಾತ್
ಪುರಾಣೇ ತಂತ್ರೇ ಚ ಲಕ್ಷ್ಮೀನಾಮ್ನಾ ಸರಸ್ವತೀನಾಮ್ನಾ ಚ ರೂಪಭೇದೇನ
ಚ ಪೃಥಕ್ ಪೂಜ್ಯತೇ .ಪರಂ ನಾಸ್ತ್ಯನಯೋಸ್ತತ್ತ್ವತಃ ಕಶ್ಚಿದ್ ಭೇದಃ .
ಅನ್ಯಥಾನಯೋರುಭಯೋಃ ಸೂರ್ಯಮಂಡಲಸಂಬಂಧಃ ಶ್ರೀಪ್ರಭೃತಿ -

ನಾಮಧೇಯಸಾಮ್ಯಂ
ಕರ್ಮವಿಶೇಷಾದಿಸಾಮ್ಯಂ ಚ ನೋಪಪದ್ಯತೇ .

ಅಥ ಕಾಸೌ ಮಹಾಭಾಗಾ ವೈದಿಕೀ ದೇವೀ ಯಾ ಪುರಾಣೇ ತಂತ್ರೇ ಚ ಲಕ್ಷ್ಮೀಃ
ಸರಸ್ವತೀ
ಚ ಸಂಜಾತೇತಿ ಪ್ರಶ್ನೇ ಪ್ರೋಚ್ಯತೇ-ವೈದಿಕೀ ಉಷಾ ಏವ ಸಾ ದೇವತಾ ಚಕಾಸ್ತಿ
. ಕಥಂ ? ಶ್ರೂಯತಾಂ .ಋಗ್ವೇದೇ ಲಕ್ಷ್ಮೀಶಬ್ದಃ ಖಲು “ಸಕ್ತುಮಿವ
ತಿತಉನಾ”ಇತ್ಯಾದಿಮಂತ್ರೇ “ಭದ್ರೈಷಾಂ ಲಕ್ಷ್ಮೀರ್ನಿಹಿತಾಧಿವಾಚಿ
.” (10-71-2)ಇತ್ಯತ್ರ ಸಕೃದೇವ ಶ್ರೂಯತೇ .ನ ತತ್ರಾಸ್ತಿ ಶ್ರೀಸೂಕ್ತಂ
ನ ವಾ ಲಕ್ಷ್ಮೀಸೂಕ್ತಂ .ಯತ್ಸರಸ್ವತೀಸೂಕ್ತಂ ಋಗ್ವೇದೇ ದೃಶ್ಯತೇ ತತ್ತು
ನದೀಪರಂ ನ ತು ವಿದ್ಯಾದೇವೀ ಪರಮಿತಿ ತು ನಿರ್ವಿವಾದಮೇವ .ಪರಂ ತತ್ರ
ಖಿಲಭಾಗೇ ಶ್ರೀಸೂಕ್ತಮೇಕಮವಶ್ಯಂ ವರ್ತತೇ . ತತ್ತು ಪಶ್ಚಾತ್ ಸಂಯೋಜಿತಮಿತಿ
ತಸ್ಯ ಖಿಲನಾಮ್ನಾ ಸಿದ್ಧಮೇವ .ಪರಂತು ಋಗ್ವೇದೇ ಭಗವತೀಉಷಾದೇವೀ ಖಲು
ಸುಪ್ರಸಿದ್ಧಾ .ಸಾ ಚ “ಹಿರಣ್ಯವರ್ಣಾ” (7-70-2) “ಶುಭ್ರಾ”
(4-51-6)ಚೇತಿ, “ರೇವತೀ” (3-61-6) “ಪ್ರಚೇತಾಶ್ಚೇತಿ”
(3-61-1), “ಸೂರ್ಯಸ್ಯಯೋಷಾ” (7-75-5)ಚೇತಿ ಚ ವರ್ಣ್ಯತೇ
.ಅತಏವ ದೃಶ್ಯತೇ ಯತ್ಉಷಾ ಲಕ್ಷ್ಮೀವತ್ ಸುವರ್ಣವರ್ಣಾ,ಸರಸ್ವತೀವತ್
ಶುಭ್ರವರ್ಣಾ ಚ .ಇಯಂ ನ ಕೇವಲಂ ಧನಾಧಿದೇವತಾ,ಜ್ಞಾನಾಧಿದೇವತಾ
ಚ .ಲಕ್ಷ್ಮೀವದಸ್ಯಾಃ ಪ್ರಧಾನಂ ಕರ್ಮ ನ ಕೇವಲಂ ಧನದಾನಂ,ಪರಂತು
ಸರಸ್ವತೀವತ್ ಜ್ಞಾನದಾನಂ ಚ . ಇಯಂ ಚ ಸೂರ್ಯಸ್ಯ ಪತ್ನೀ . ಅತೋಽಸ್ಯಾ
ಅಪರಂ
ನಾಮ “ಸೂರ್ಯಾ”ಇತಿ ಶ್ರೂಯತೇ .ಅತ್ರ ಯಾಸ್ಕಃ - “ಸೂರ್ಯಾ ಸೂರ್ಯಸ್ಯ
ಪತ್ನೀ .ಏಷೈವಾಭಿ ಸೃಷ್ಟಕಾಲತಮಾ .” (ನಿರುಕ್ತಂ , 12-7-2)

ಅಸ್ಯ ವ್ಯಾಖ್ಯಾನೇ ದುರ್ಗಃ - “ಏಷೈವ ಉಷಾಃ ಅಭಿಸೃಷ್ಟಕಾಲತಮಾಯಥಾ
ಸೂರ್ಯಸ್ಯೋದಯಕಾಲಂ ಪ್ರತ್ಯಭಿಸೃಷ್ಟತಮಾ ಭವತಿ ಗತತಮಾ ಭವತಿ, ತಥಾ

ತಥಾ ಸೈಷಾ ಉಷಾಃ ಸೂರ್ಯಾ ಸಂಪದ್ಯತೇ . ಇತ್ಥಮವದಾತಮೇತದ್ ಯತ್
ಉಷಾ ದೇವೀ,
ವೈದಿಕಸ್ಯ ವಿಷ್ಣೋಃಪತ್ನೀ, ಧ್ಯಾನಾದಿಸೌಕರ್ಯಾರ್ಥಂ ಪೂಜಾದಿಸೌಕರ್ಯಾರ್ಥೇಂ
ಚ,

ಸುವರ್ಣವರ್ಣೇನ ಸಮಂ ಸುವರ್ಣಾದಿರೂಪಸ್ಯ ಧನಸ್ಯ, ಶುಭ್ರವರ್ಣೇನ ಚ
ಸಮಂ
ನಿರ್ಮಲಸ್ಯ ಜ್ಞಾನಸ್ಯ ಚ ಸಂಯೋಜನೇನ,ಪುರಾಣೇ ತಂತ್ರೇ ಚ ಲಕ್ಷ್ಮೀಃ ಸರಸ್ವತೀ
ಚ ಸಂಪನ್ನಾ . ತೇನ ಚ,ವೇದೇ ಸತ್ಯಾಮಪಿ ಪ್ರಸಿದ್ಧ್ಯೌ,ಉಷಾದೇವೀ ಪುರಾಣೇ
ತಂತ್ರೇ ಚ, ತೇನ ರೂಪೇಣ ನ ಪೂಜ್ಯತೇ ನ ವಾ ದೃಶ್ಯತೇ,ಯತಃ ಖಲ್ವಿಯಂ ತತ್ರ
ರೂಪಾಂತರಮೇವಪ್ರಾಪ್ತಾ,ಅತಏವಪುನಸ್ತತ್ರಉಷೋರೂಪೇಣಾವಿರ್ಭಾವಸ್ಯಾವಶ್ಯಕತೈವ
ನಾಲೋಕ್ಯತೇ .

ಮತಸ್ಯಾಸ್ಯ ಪುಷ್ಟಿಃ ಖಲುಋಗ್ವೇದಸ್ಯ ಖಿಲಾತ್ ಶ್ರೀಸೂಕ್ತಾತ್ ಸುತರಾಂ ಜಾಯತೇ
.

ತಥಾ ಚ ಶ್ರೀಸೂಕ್ತೇ ಶ್ರೂಯತೇ -

“ಚಂದ್ರಾಂ ಹಿರಣ್ಮಯೀಂ ಲಕ್ಷ್ಮೀಂ ಜಾತವೇದೋ ಮ ಆವಹ .”

ಅನ್ಯಚಚ-“ಶ್ರಿಯಂ ದೇವೀಮುಪಹ್ವಯೇ .”

ಅಪರಂ ಚ - “ಆದಿತ್ಯವರ್ಣೇ .”

ಕಿಂಚ - “ಸೂರ್ಯಾಂ ಹಿರಣ್ಮಯೀಂ ಲಕ್ಷ್ಮೀಂ ಜಾತವೇದೋ ಮ ಆವಹ .”

ಅಪಿ ಚ -ಮಹಾಲಕ್ಷ್ಮ್ಯೈ ಚ ವಿದ್ಮಹೇ ವಿಷ್ಣುಪತ್ನ್ಯೈ ಚ ಧೀಮಹಿ .

ತನ್ನೋ ಲಕ್ಷ್ಮೀಃ ಪ್ರಚೋದಯಾತ್ .

ಅಥೈತೇಭ್ಯಃ ಶ್ರೀಸೂಕ್ತಶ್ರುತಿವಾಕ್ಯೇಭ್ಯೋ ವಿಜ್ಞಾಯತೇಯತ್
ಶ್ರೀರ್ಲಕ್ಷ್ಮೀರ್ಮಹಾಲಕ್ಷ್ಮೀಶ್ಚೈಕಾ ಏವ ದೇವತಾ .ಇಯಂ ಹಿ ಹಿರಣ್ಯವರ್ಣಾ,
ಆದಿತ್ಯವರ್ಣಾ, ಶುಭ್ರವರ್ಣಾ ಚ .ಇಯಂ ಪುನಃ ಸೂರ್ಯಸ್ಯ ಪತ್ನೀ ಸೂರ್ಯಾ,
ವಿಷ್ಣುಪತ್ನೀ ಚ .

ಏವಂಚಾನೇನ ಲಕ್ಷ್ಮ್ಯಾ ವೈಶಿಷ್ಟ್ಯೇನ ಸಮಮತ್ರ ದ್ರಷ್ಟವ್ಯಂ ಯನ್ಮಹಾಭಾಗಾ
ಭಗವತೀ ಉಷಾದೇವ್ಯಪಿ ನಭಸಿ,ಪ್ರಕೃತ್ಯಾ,ಪ್ರತಿದಿನಂ,ಪ್ರತ್ಯುಷಃ,
ಹಿರಣ್ಯವರ್ಣಾ, ತತಶ್ಚಾದಿತ್ಯವರ್ಣಾ, ತದನಂತರಂ ಚ ಶುಭ್ರವರ್ಣಾ
ಸಮಾಲೋಕ್ಯತೇ . ಇಯಂ ಪುನರ್ಮಧ್ಯಾಕಾಶವರ್ತಿನೋ ವಿಷ್ಣುಸಂಜ್ಞಕಸ್ಯ
ಸೂರ್ಯಸ್ಯ
ಪತ್ನೀ ಸೂರ್ಯಾ ಇತಿ ಚ ಶ್ರೂಯತೇ .ಅಪಿ ಚ ಭಗವತೀಯಂ ವಿಭಾತಸಮಯೇ
ಸವನಾದಿಕರ್ಮಸು ಪ್ರೇರಣಾದ್ ಧನಂ, ತತಶ್ಚ ಸ್ವಾಧ್ಯಾಯಾದಿಕರ್ಮಸು

ಪ್ರೇರಣಾಚ್ಚ ಜ್ಞಾನಂ ಜನಯತಿ .ಅತಏವ ಇಯಮೇವ ವರ್ಣಕ್ರಮಾದಿಭೇದಾದ್
ಉಷಸಿ ಲಕ್ಷ್ಮೀರೂಪಂ, ತತಶ್ಚ ಸರಸ್ವತೀರೂಪಂ ಪ್ರತಿಪದ್ಯತೇ
ತೇನ ಚ ಲಕ್ಷ್ಮೀಸರಸ್ವತ್ಯೋಃ ಸೂರ್ಯಮಂಡಲಸಂಬಂಧಿದೇವತಾತ್ವಂ,
ಪರಸ್ಪರಶಕ್ತಿತ್ವಂ,ನಾಮಾದ್ಯಭೇದಶ್ಚೋಪಪದ್ಯತೇ .ಏವಂಚ
ಲಕ್ಷ್ಮ್ಯಾಃ ಕಾಂಚನಕಾಂತಿತ್ವಂ,ಸಿಂದೂರಾರುಣಕಾಂತಿತ್ವಂ ಚ, ತಥಾ
ಪ್ರಭಾತಕಿರಣತೋಯೈರ್ದಿಗ್ಗಜಾಸಿಚ್ಯಮಾನಮೂರ್ತಿತ್ವಂ,ಉಷಸಃ ಶಕ್ತಿತ್ವಂ ಚ
ಸರ್ವಂ ಸುಸಮಂಜಸಮೇವ ಭವತಿ . ಅಪರಂ ಚ ತಮಃ-ಸಮುದ್ರಾತ್
ಪ್ರಾತರುಷಸಃ
ಪ್ರಾದುರ್ಭಾವ ಏವ ಸಮುದ್ರಮಂಥನಾತ್ ಲಕ್ಷ್ಮ್ಯಾ ಆವಿರ್ಭಾವರೂಪೇಣ
ಪುರಾಣೇ
ವರ್ಣಿತ ಏವ ಇತಿಯತ್ ತದಪಿ ಸುವಚಮೇವ ಭವತಿ .ಇತ್ಥಂ ಚ “ಇದಂ
ವಿಷ್ಣುರ್ವಿಚಕ್ರಮೇ ತ್ರೇಧಾ ನಿದಧೇ ಪದಂ”ಇತಿ ಶ್ರುತ್ಯಾ ಋಗ್ವೇದಸ್ಥಯಾ
(1-22-17) ಪ್ರತಿಪಾದಿತೋ ಮಧ್ಯಾಕಾಶವರ್ತಿಸೂರ್ಯಾಭಿನ್ನೋ ವಿಷ್ಣುರೇವ
ಪುರಾಣೇ
ಉಷಸಃ ಖಲ್ವಭಿನ್ನಾಯಾ ಲಕ್ಷ್ಮ್ಯಾಃ ಸರಸ್ವತ್ಯಾಶ್ಚ ಪತಿರೂಪೇಣೋಪವರ್ಣ್ಯತೇ .

ಅಥ ಕಿಂ ಸ್ವರೂಪಃ ಖಲು ಪೌರಾಣಿಕೋಽಯಂ ವಿಷ್ಣುರಿತಿ ಪ್ರಶ್ನೇ ಪ್ರಸಿದ್ಧಾಯಾಂ
ಪೂಜಾಪದ್ಧತೌ ವಿಷ್ಣೋರ್ಧ್ಯಾನಂ ಯಥಾ -

“ವಿಷ್ಣುಂ ಪೀತವಾಸಸಂ ಚತುರ್ಭುಜಂ ವನಮಾಲವಿಭೂಷಿತಂ .

ಲಕ್ಷ್ಮೀಸರಸ್ವತೀಕಾಂತಂ ಗರುಡಾಸನಮಾಶ್ರಮೇ“ ..
ಏವಂಚಪೌರಾಣಿಕಸ್ಯವಿಷ್ಣೋಃ ಸೂರ್ಯಾಭಿನ್ನತ್ವಂ ವಿಷ್ಣೋಃ ರೂಪಾಂತರಭೂತಸ್ಯ
ನಾರಾಯಣಸ್ಯ ಪ್ರಸಿದ್ಧಾತ್ ಧ್ಯಾನಾತ್ ಸಮ್ಯಕ್ ಪ್ರತೀಯತೇ .ಯಥಾ -

“ಧ್ಯೇಯಃ ಸದಾ ಸವಿತೃಮಂಡಲಮಧ್ಯವರ್ತೀ ನಾರಾಯಣಃ” .ಇತಿ .

ಅಪಿ ಚ - “ಇದಂ ವಿಷ್ಣುರ್ವಿಚಕ್ರಮೇ”ಇತಿ ಋಗ್ವೇದ-ಶ್ರುತೌ
ವಿಷ್ಣೋಸ್ತ್ರಿಧಾ ಪದನಿಧಾನಂ ಖಲು
ಶಾಕಪುಣ್ಯಾದಿಭಿರ್ಮನೀಷಿಭಿರ್ಭಿನ್ನರೂಪೇಣೈವಾಕಲಿತಂ ವರ್ಣಿತಂ ಚ .

ಅಥ ಏತದೇವ ವಿಷ್ಣೋಃ ಪದತ್ರಯನಿಧಾನಂ ಕಿಂಚಿದ್ ರೂಪಾಂತರಂ ಪುರಾಣೇ
ವಾಮನಬಲಿಸಮ್ವಾದೇ ಧೃತವಾಮನರೂಪೇ ವಿಷ್ಣೌ ಪ್ರಾಪ್ತಂ .ಅತಏವ ದೇವ್ಯಾ
ಉಷಸಃಪತಿರ್ವೈದಿಕೋವಿಷ್ಣುರೇವಪುರಾಣೇ ತಂತ್ರೇ ಚಉಷಸಸ್ತಾವದಭಿನ್ನಾಯಾ
ಲಕ್ಷ್ಮ್ಯಾಃ ಸರಸ್ವತ್ಯಾಶ್ಚ ವಲ್ಲಭತ್ವಮವಾಪ್ತ ಇತ್ಯಾದಿ ಸರ್ವಂ ಶಾಸ್ತ್ರದೃಷ್ಟ್ಯಾ
ಸುಶ್ಲಿಷ್ಟಮೇವೋಪಪನ್ನಂ .

ಅಥ ಲೌಕಿಕದೃಷ್ಟ್ಯಾ ದೇವ್ಯಾ ಉಷಸಃ ಪುರಾಣೇ ತಂತ್ರೇ ಚ ರೂಪದ್ವಯಸ್ಯ

ಕಿಂ ಕಾರಣಮಿತ್ಯಸ್ಯ ನಿಪುಣಂ ವಿಚಾರೇ ಕ್ರಿಯಮಾಣೇ ದೃಶ್ಯತೇಽಸ್ಮಾಭಿರ್ಯತ್
ಸಂಪ್ರದಾಯಾದಿವಿದ್ವೇಷಾದಿಕಮಪ್ಯತ್ರ ಕಿಲ ಕಾರಣಂ ಭವೇತ್ .

ಪುರಾ ಪೌರಾಣಿಕಯುಗಪ್ರಾರಂಭೇ ಭಾರತವರ್ಷೇ ಧನಿಸಂಪ್ರದಾಯಸ್ಯ
ಜ್ಞಾನಿಸಂಪ್ರದಾಯಸ್ಯ ಚ ಮಧ್ಯೇ ತಥಾ ನಾಮ ವೈಮನಸ್ಯಮಾಸೀದ್ಯಥಾ .

ಸಂಪ್ರದಾಯದ್ವಯೇನ ನ ಪುನರ್ಯಥಾ ಪುರಾ ಧನಾಯ ಜ್ಞಾನಾಯ ಚ ಏಕಸ್ಯಾ
ಏವ
ದೇವತಾಯಾ ಉಷಸಃ ಸಮಭ್ಯರ್ಚನಂ ಸಂಭವಮಭೂತ್ . ತೇನ ಚ
ಮಹಾಭಾಗ್ಯಾತ್
ಕರ್ಮಪೃಥಕ್ತ್ವಾದ್ವಾ ಲಕ್ಷ್ಮೀರೂಪೇಣ ಸರಸ್ವತೀರೂಪೇಣ ಚ ರೂಪದ್ವಯಮುಷಸಃ
ಸಂಪ್ರದಾಯದ್ವಯೇನ ಸ್ವಾರ್ಥಸಿದ್ಧಯೇ ಪ್ರಕಲ್ಪಿತಂ .ಏವಂ ಚ ಸಪತ್ನೀತ್ವೇನ
ಲಕ್ಷ್ಮ್ಯಾಃ ಸರಸ್ವತ್ಯಾಶ್ಚ ಕಲ್ಪನಯಾ ತಯೋರೇಕತ್ರಾವಸ್ಥಾನಂ ಖಲು ದುಷ್ಕರಮಿವ
ಸಮಪದ್ಯತ .ಇತ್ಥಂ ಧನಿಸಂಪ್ರದಾಯಸ್ಯ ಜ್ಞಾನಿಸಂಪ್ರದಾಯಸ್ಯ ಚ ಮಧ್ಯೇ
ಸೌಮನಸ್ಯಾಭಾವೇನ ದೇವತಾಭೇದಾದ್ ದೇಶಸ್ಯ,ಸಮಾಜಸ್ಯ,ಜನಗಣಸ್ಯ
ಚ ಸಮಭ್ಯುದಯೋ ವ್ಯಾಹತ ಏವ ಸಮಜನಿ .ಇದಮವಿತಥಂಯದನಯೋಃ
ಸಂಪ್ರದಾಯಯೋರ್ಮಧ್ಯೇ ಸೌಹಾರ್ದೇ ಸತ್ಯೇವ ಸರ್ವತ್ರ ಭದ್ರಮನಾಮಯಂ
ಶಾಂತಿಶ್ಚ
ಸಂಭವತಿ . ತದೇವ ಚ ದೇಶಸ್ಯ ಸಮಾಜಸ್ಯ ಚ ನೇತೄಣಾಂ ಕವೀನಾಂ ಚ ಪರಮಂ
ಕಾಮ್ಯಮಾಸೀತ್ .ಪರಂ ತತ್ತಥಾ ತದಾನಾವರ್ತತ .ಏತತ್ಸರ್ವಂಸಂಸ್ಕೃತವಾಙ್ಮಯಸ್ಯ
ಸಮ್ಯಗಧ್ಯಯನಾದವದಾತಮೇವಸಂಪದ್ಯತೇ .ಬಹೋಃ ಕಾಲಾತ್ಪೂರ್ವಮಾವಿರ್ಭೂತೇನ
ಕವಿನಾ
ಕಾಲಿದಾಸೇನಾಪಿ ಸರ್ವಮೇತದಂತರಾಽನ್ತರಾ ಸಮಾಸೇನ ಸುಷ್ಠು ಪ್ರಕಟೀಕೃತಂ .

ತಥಾ ಚೋಕ್ತಂ ತೇನ ವಿಕ್ರಮೋರ್ವಶೀಯೇ -

“ಪರಸ್ಪರವಿರೋಧಿನ್ಯೋರೇಕಸಂಶ್ರಯದುರ್ಲಭಂ .

ಸಂಗತಂ ಶ್ರೀಸರಸ್ವತ್ಯೋರ್ಭೂಯಾದುದ್ಭೂತಯೇ ಸತಾಂ .. (5-24)

ಇತ್ಥಂ ಧನಿಜ್ಞಾನಿಸಂಪ್ರದಾಯವಿರೋಧೋಽಪಿ ತಾವದುಷಸಃ ಪೌರಾಣಿಕೇ
ಯುಗೇಮೂರ್ತಿದ್ವಯಗ್ರಹಣಸ್ಯ ನಿದಾನಾಂತರಂಸ್ಯಾದಿತಿಮತಂಯುಕ್ತಿಯುಕ್ತಮಿವ
ಪ್ರತಿಭಾತಿ .

ಅಥ ಲಕ್ಷ್ಮ್ಯಾಃ ಕಿಂ ತತ್ತ್ವಂ, ಕಿಂ ವಾ ರಹಸ್ಯಮಿತಿ ಪ್ರಶ್ನೇ
ವದಾಮೋಯದಿಯಂ ಲಕ್ಷ್ಮೀಃ ಖಲು ತತ್ತ್ವತಃ ಕಾಲಶಕ್ತೇಃ ಕಾಲ್ಯಾಃ ಕರ್ಮಭೇದಾತ್
ಕಮಲಾಮೂರ್ತ್ಯಾ ರೂಪಾಂತರಮೇವಾಸ್ತಿ . ಇಯಂ ಭಗವತಃ ಸೂರ್ಯಸ್ಯ
ಪರಾಶಕ್ತಿಃ,

ಪತ್ನೀರೂಪಾ,ಸರಸ್ವತ್ಯಭಿನ್ನಾ, ಶ್ರೀಮದುಷಸಃ ಪರಿಣಾಮಭೂತಾ,
ಭದ್ರಕಾಲೀ,ಧನಾರೋಗ್ಯವಿದ್ಯಾನಂದಕರೀ,ಪರಮೇಶ್ವರೀ,ವಿಭಾತಸಮಯೇ
ಪ್ರತಿದಿನಮಾವಿರ್ಭೂಯ,ಸರ್ವೇಭ್ಯಃ ಸುತರಾಂ ಶ್ರೇಯಃ ಪ್ರೇಯಶ್ಚ ವಿತರತಿ .

ಏಷಾ ಖಲು ಯಥಾರ್ಥತೋ ನೈವ ಸ್ತ್ರೀ ನ ವಾ ಪುಮಾನ್ ವರ್ತತೇ ತಥಾಪಿ
ಮಹಾದೇವೀಯಂ
ಸಾಧಕಾನಾಂ ಸಾಧನಾದಿಸೌಕರ್ಯಾರ್ಥಂ, ಮಾತೃರೂಪೇಣಾನಿಶಂ ಧ್ಯಾಯತೇ
ಪೂಜ್ಯತೇ ಚ .

ಅಸ್ಯಾಃ ಸ್ವರೂಪಸ್ಯಾಸ್ಯ ವಿಜ್ಞಾನೇನ ಸಾಧಕಸ್ಯ ಶಕ್ತ್ಯಭಿನ್ನ ಬ್ರಹ್ಮರೂಪತ್ವಮೇವ
ಸಿಧ್ಯತಿ .ಅಥೈತದೇವ ಭಗವತ್ಯಾ ಲಕ್ಷ್ಮ್ಯಾಸ್ತತ್ತ್ವಂ ರಹಸ್ಯಂ ಚ ವಿಭಾತಿ .

ಪುರಾಣ-ರತ್ನಾನಿ
ಸಂಪದಾಂ ಹೇತುಭೂತಾ ಚ ವಿಪತ್ತಿಃ ಸರ್ವದೇಹಿನಾಂ .

ವಿನಾ ವಿಪತ್ತೇರ್ಮಹಿಮಾ ಕೇಷಾಂ ಪದ್ಮೇ ಭವೇದ್ಭವೇ .. (ಬ್ರಹ್ಮವೈವರ್ತ0, 2.6.90)
ಚೇದಸ್ತಿ ಶಕ್ತಿರ್ದ್ರವ್ಯದಾನೇ ತತಸ್ತೇ ದಾತವ್ಯಮೇವಾರ್ಥಿನೇ ಕಿಂ ವಿಚಾರ್ಯಂ .

ನೋ ಚೇತ್ಸಂತಃ ಪರಕಾರ್ಯಾಣಿ ಕುರ್ಯುರ್ವಾಗ್ಭಿರ್ಮನೋಭಿಃ ಕೃತಿಭಿಸ್ತಥೈವ ..

(ಬ್ರಹ್ಮಪುರಾಣ, ಗೌತ0ಮಾ0, 40.39)
ಇತಿ .

